Årsmelding Lesja historielag

I  2007 hadde historielaget 166 medlemmer, det er det meste som det nokon gong har vore. Årsmøtet vart halde 24. april 2007 på Fjellnær, Lesjaskog. Styret har vore slik samansett: Ola Utgaard, leiar, Odd Reidar Hole, nestleiar, Tor Einbu, sekretær, Bjørg Einbu, Rigmor Slettum, Gerd Bergene, Geir Nordset.

Årsmøtet takka Odd Reidar Hole for innsatsen hans som leiar i historielaget gjennom mange år. Han held fram i styret som nestleiar.

Besøkstalet ved Lorkverna er stort, rundt 3500 gjester skreiv seg inn i gjesteboka i løpet av sesongen. Historielaget hadde omvising to dager i veka i høgsesongen. Stampehuset, som er siste byggetrinn, vart ferdig i 2007. Ein tradisjonen som tek seg opp år for år er jonsokfeiringa ved Lorkverna.

Historielaget var vertsskap for olsokfeiringa på Lesja bygdetun. Godt over 100 frammøtte fekk høyre foredrag, sang og musikk. Og sjølvsagt var det traktering. Før olsokfesten var det avduking av minnesmerke over dei som er gravlagt ved Lesja kyrkje og som ikkje har eller ikkje har hatt gravminne på kyrkjegarden.  Samarbeidspartnar i dette prosjektet var Lesja sokneråd.

Medlemmer av laget har vore av drivkreftene i arbeidet med restaurering av Lesja, Lora og Lesjaverk stasjonar og stasjonsområde: Lesja kommune ynskte å gjera noko for å snu forfallet av desse kulturminna, og inviterte mellom anna grendeutval og historielag til ein dugnadsinnsats.

Årsskriftet er ein årleg dugnad som tek vare på lokalhistoria for ettertida. Boka dekker kvart år eit vidt interessefelt, og vi oppmodar bygdefolk til å sende inn materiale til skriftnemnda. Det er etterlyst meir stoff om kvinner i samfunnet, i yrk og helg. Den nære historia må òg skrivast. 

Etter forespurnad frå avisa Vigga har folk i historielaget skrive nokre historiske artiklar. 

Mange frå historielaget var støttespelar under dei ulike arrangementa til Markens grøde.  Flest folk samla marknadsdagen på Bygdetunet, men arkeologidagen ved Gautsjøen, og kulturhistoriske turar til ulike fangstanlegg for rein hadde òg mange deltakarar

Lesja, 21. februar 2008.

